
        
            
                
            
        

    
	ЛУВСАНДОРЖИЙН ТОЙВ

	 

	БАЯСГАЛАНТ ЗОРИГ

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОНЬЧИН ХҮҮ

	Ховор живэр айлын

	Хоньчин хүү

	 

	Ухаан бодол сэргэлэндүү

	Уураг тархи мэргэн тод 

	 

	Боронгуй царай нь харавтар 

	Шарангуй нүд нь хурц

	 

	Өндөрлөг гоолиг нуруутай

	Өргөн шулуун биетэй

	 

	Шингэн тунгалаг дуутай 

	Шингэвтэр хар үстэй

	 

	Ааш зан эелдэг сайхан

	Авир байдал төлөв томоотой 

	 

	Үзэсгэлэн цог бүрдсэн 

	Үнэхээр сэргэлэн байдалтай

	 

	Бага нялхаас аваад

	Балчир жижгээс эхлээд

	 

	Ядуу гэрийн болхи байдал 

	Ядмаг тэжээлийн эрхэнд орж

	 

	Хоосон гэрийн бүдүүлэг зан

	Хомс амьдралын ховрыг үзэж 

	 

	Орчин тойрны ажилд зарагдаж 

	Олон гэрийн хоньдыг хариулан

	 

	Бэлчээрийн нутгаас өнгөрөөгүй 

	Бичгийн захаас таниагүй

	 

	Бор гэдсийг тэжээж

	Шар нарыг өнгөрөөн

	 

	Баян айлын зарц ажилтай

	Бардам айлын хоньчин албатай

	 

	Хонь хариулах мэргэжилтэй

	Хоормог уух сурлагатай,

	 

	Сонсох дуулахаас сүүлд хоцрон

	Сонин бичиг үзээд сохор мэт 

	 

	Үдшийн жаварт чичрэн 

	Өдрийн наранд шаруулж

	 

	Он жилийг өнгөрөөж

	Сар өдрийг улираасаар

	 

	Бядуу хэдэн нас хүрч

	Бэлчээр сүргийг даган явлаа л

	 

	Нэгэн залуу нөхөр ирээд

	Над лугаа уулзан

	 

	Өчсөн миний байдлыг сонсоод

	Үнэн учрыг тайлбарлан хэлж

	 

	Төрөл төрлийн юмсыг

	Төв шударгаар ярьсанд 

	 

	Харанхуй сэтгэлд гэгээ тусан 

	Буурай мэдрэлд ухаан суув.

	 

	Маш уудам баярын совин татаж

	Магнай тэнийх мэт болоод

	 

	Нэг үе баярлах мэт

	Нэгэн үе гомдох мэт болж 

	 

	Сургууль соёлын ачийг таниад 

	Шууд дэвших замыг олоод

	 

	Баян айлын зарцаас чөлөөлж

	Бардам айлын хоньчноо больж 

	 

	Гэгээн тунгалаг соёлын үүдэнд 

	Гэнэдэлгүй дэвшмүй.

	26 (1936)


ӨВӨЛ ХОНЬЧИН

	Бараан тэнгэрийн царай үүлэн нулимстай 

	Баарагнан бүүдгэнэн цасан ширхэг хаялаад

	Цасан их уул хариуд нь манхайж

	Мөсөн тунгалаг дэргэд гялалзаад

	Хүйтэн жавар хангинаж жингэнэн шуурч

	Хөлдүү мөс оргилон товойн харагдаад 

	Хоньчин хөвүүн давжганан чичрэн гүйж

	Хонин сүрэг хошууран цуван бэлчинэ

	Тунгалаг наран хурдлан довтлон барууншилна

	Тугал бяруу үүгнэн гунганан мөөрөлдөнө.

	Эрс улирал жаварлан цангинан үлээгээд

	Идэр хоньчин цантан цантан алхална.

	Үхэр мал толгой сэжлэн гүйлдээд

	Өтгөс хөгшид бөмбөрөн бөмбөрөн зогьсоно.

	25 (1935)

	 


ӨВӨЛ

	Цасан дээвэртэй цагаан тал нүд гялбам мэлтийж

	Цасан дахтай өндөр уул хажуугаас ажиглаад 

	Нүүртээ цогтой нүдэндээ галтай

	Мохошгүй баясгалантай монгол эр

	Хуй салхи мэт хурдан хөлгөө унаад

	Холын зам алсын аянд зүтгэмүй.

	Үхэрчин хөвгүүн уул хад лугаа нөхөрлөөд 

	Өндөр хайрхан өвгөн тэнгэр түүнийг ажиглана. 

	Хоньчин залуу хойд ууланд хашхирч

	Холын нутаг алсын бэлчээрт нүд алдуурна.

	Зөөлөн уур нимгэн цан

	Цагаан сахлыг үйлдэж наадаад

	Наян настны сэтгэлийг бөмбөрүүлж

	Найман настны зүрхийг долгилуулна.

	Унаган төрсөн халхын нутаг цавцайж 

	Урам орсон монгол хөвгүүн сэмхэн ширтэнэ.

	Буурал мөрөн мөсөн дээл өмсөөд

	Өдөр турш өвлийн дохио хүргэнэ

	Харз хархан ус уур савсуулан урсаж

	Хатуу өвлийн хүйтнийг уяраана

	Цоохор дээлтэй хавар зуныг даллаж

	Халуун улирлын баясгалант цагийг мөрөөднө.

	25 (1935)

	 


БАЯСГАЛАНТ ЗОРИГ

	Халуун салхи бүлээн урсгал долгилон хөгжимдсөн 

	Ханашгүй налгар намрын тунгалаг өдөр

	Урин амьсгалтай намрын хонгор салхи

	Уул усыг баясган цэнгүүлэн

	Хөгшид залуусын сэтгэлийг гэгэлзүүлж

	Хөлөг морьдын шандсыг чангална.

	Боловсролыг хүссэн монгол хөвгүүн

	Ариун журам ашдын эрдмийг сонирхон

	Ардын сургууль улсын хэрэгт тэмүүлж

	Алсыг зорьж эрдэм сурахаар одоход

	Энхрий хайртай ээж нь

	Хас эрдэнийн шүдээ яралзуулан инээж

	— Миний хөвгүүн сайн яваад

	Эрдэм их сураад ирээрэй!

	Аав чинь мөдхөн эргэж очно.

	Ийнхүү баяртай чимээ сонсодхуй лугаа

	Намрын сэвшээ салхи

	Өмнөөс нь сэвэлзэн үлээж

	Үнэнхүү бодлогын чуулганыг хөгжөөв.

	Улсын хэрэгт сонирхон тэмүүлж

	Зориг орсон хөвгүүн тэр бээр

	Энхрий хайрт ээжийнхээ

	Эрдэнийн гэрэлт сургаалыг

	Эрүүл бие сэргэлэн оюундаа

	Эгүүрд бат тогтоогоод

	Урьд яваагүй зам

	Үзээгүй газраар туулж

	Үүнийг ажиглаж түүнийг ширтсээр

	Алтан наран гийсэн дунд үдийн хэрд

	Үнэхээр сайхан байшингууд

	Үзэсгэлэн төгс бүрдсэн

	Эрдмийн саруул ордны

	Үүдийг татан оров.

	Үзэсгэлэнт сайхан танхимын 

	Сурвалжит босгыг алхмагц

	Үе нас жигдхэн

	Өсвөрийн олон багачуул 

	Өнгө зүйлээр ялгарсан

	Хувцасны гоёыг өмссөн нь

	Зун цагийн гайхамшигтай хослон 

	Зуслангийн цэцгээс юуны өөр билээ. 

	Хөдөөгөөс ирсэн хөвгүүн

	Хувцасны сайхан түүнийг 

	Хэзээ өмсөх бол гэхээс

	Зүрх догдлон сэтгэл хөдөлж 

	Яарлын хонх хөвгүүнийг эзэмдэн 

	Багшийн царайг харуулдавч 

	Надад хэзээ өгөх вэ гэсэн

	Нэгэн эрс асуулт тавихаас 

	Эмээн багшийн амыг л чагнана 

	Шинэхэн сурагч тэр бээр 

	Сургуулийн боловсон журмыг 

	Сэтгэл оюундаа бишрээд

	Мэдрэлийг хөгжүүлэн ирээдүйг угтана.

	25 (1935)

	 


ЛУВСАНДОРЖИЙН ТОЙВ (1915—1968) уул нь Баянхонгор аймгийн Жинст сумын хүн болой. Багаасаа эрдэм соёлын мөр хөөж, бага ба багшийн сургууль төгсөөд, хөдөлмөрийн гараагаа ардын гэгээрэл, залуучуудын байгууллагаас эхэлжээ. 

	23 настайдаа «Улаан Од» сонины эрхлэгч болов. ЗХУ-д цэргийн улс төрийн академи, дипломатын дээд сургууль төгссөн байна. Тэр нь нам, төр, ардын цэрэг, хэвлэл, уран бүтээлийн байгууллагад удирдах ажил хийж явлаа. Дөчөөд оны эцсээр МУИС-ийг бие даан суралцаж төгссөн билээ. 

	Гучаад оны дундуураас утга зохиолын бүлгэмд хичээллэж, үгийн урлагаар авьяас билгээ сорьж эхлэв. Түүний бичсэн, орчуулсан шүлэг, нийтлэл, найруулал, тууж, жүжгийн зохиол олон бий. Лувсандоржийн Тойв бол манай үеийн нэрт дипломатч, авьяаслаг сэтгүүлч, орчуулагч, зохиолч юм.

	Г. ЖАМСРАНЖАВ

